
 

Eed afgelegd door de stad Schoonhoven aan de Prins van Oranje, 18 april 1577 

Inventarisnummer: 1058. 26 

Transcriptie: H.A. Verhoeff 

 

(blz 1) 

Wij beloven ende sweeren den Coninck als Grave 

van Hollant/ onder t’gouvernement van de prince  

van Orangien als zijne Mats. Stadthouder ende capiteyn  

generael/ mitsgaders des staten van den zelven lande getrou  

te weesen. 

 

Dat wij den voorn staten met goet ende bloet sullen  

helpen met gebruyck van huere gerechticheden  

prevelegien costuymen ende vrijheden/ ende de zelve 

te hanthaven tot welvaart ende voordeel van den selven  

lande/ sonder eenich inbrekinge oft ongebruyck toe te laten 

 in eenigerhande manieren 

 

Dat wij insgelycx ende met alle onse vermogen  

vuyten landen zullen helpen verdrijven den Spaengaerden  

ende andere vuytheemsche lantscenders met hueren  

aenhangeren/ de zelve daer buyten helpen houwen ende ons  

voorts in alles te draghen naer luyt van de pacificatie  

besloten binnen der Stede van Gent den VIII en novembris  

lestleden/ sonder daer jegens te doen met woerden oft  

metter daet directelijk noch indirectelijk 

 

Item dat wij d’oopenbare exercitie van de Catholique 

Roemsche religie nyet en zullen verhinderen noch  

beletten met geene injurien/ laster/ off schimwoorden 

 

 

(blz 2) 

 

noch met daden/ noch eenige schandale aen te rechten  

met roepen schimpen ofte spotten. 

 

 

Item dat wij in conformite van de voorz pacificatie die  

van der gereformeerde religie in huerluyder consciëntie  

nyet en sullen rechercheren/ ondersoecken/ melesteren  

noch eenich travail ofte moeyte aen doen/ ofte doen  

doen ende gedoogen te geschieden. 

 



Ende dat wij ons voerts zullen reguleren ende draghen  

achtervolgende het accordt ende satisfactie bij den ... 

van de prince van Orangien den gedeputeerden deeser  

stede gegeven den XXe february laestleden 

 

 

Welcke voorz poincten ende articulen bij ons  

onderbrekende onderhouden zullen worden ter tijt ende  

wijle ter wettelycke convocatie van de staten van  

hollandt ende zeelandt mitsgaders der andere zijne  

Mat. erf Nederlanden tzamentlijcken ende eendrachtelyck  

anders zal sijn geordonneert ende besloten 

 

 

Op huyden den XIIIe aprillis anno XVc LXXVII hebben  

die baillui/ borgemeester Gerrit van Couwenhoven  

allen die scepenen heuren behoorlicken eedt gedaen omme  

d’voirz articulen te achtervolgen/ In handen van mijn heeren  

die commissarissen van Staten van hollant/ als de heer  

Willem van Zuylen van Nijevelt/ ende Pieter Adrian  

burgemeester van Leyden/ In kennisse van mij, v.d.Hoeff. 

 

(blz 3) 

Wij zweeren de Co. Mat. Als grave van Hollant ende  

den Prince van Orangien als Stadhouder ende Capitein  

Generael voor zijne Mat. Over Hollant ende Zeelandt 

Vrieslandt ende Utrecht/ ende den Staten van Hollant  

ende de stede van Scoonhoven gehou ende getrou te zijn. 

 

Onse wachten volgende d’ordonnancien alreede gemaect / ende 

bij zijne Exelentie noch te maecken wel ende vlietelijcke  

met alle getrouwicheyt te zullen waernemen ende bedienen. 

 

d’Oude previlegien vrijheyden immuniteyten ende  

loffelycken costuymen s’lants van Hollant ende deser stede  

naer alle vermogen te helpen hanthaven ende onderhouden 

 

Ende over zulcx te helpen verdrijven ende buyten deese  

landen houden den Spangaerden ende andere vuytheemsche  

soldaten/ met huere adherenten. 

 

Dat wij die van de Roemsche religie nyet en sullen  

lasteren/ injurieren nochte beschimpen inde openbare  

exercitie der selve ofte oeck daer buyten. 



 

Dat wij insgelycx die van der gereformeerde religie  

in huere conscientien nyet en zullen rechercheren 

ondersoucken/ ofte molesteren met woerden ofte daden. 

 

Ende voorts de pacificatie tot Gendt gemaeckt metten  

accoorde ende satisfactie daer op gevolcht in  

alle haere poincten onverbrekelycken t’onderhouden  

tot bij den Staten van Hollant ende Zeelandt mitsgaders  

de andere Nederlandsche provincien ende generale Staten  

wettelycken versamelt/ eendrachtelycken anders zal zijn geordonneert/  

 

 

(blz 4) 

Den voirz eedt hebben die gemeen scutters  

borghers ende inwoenders der stede van Scoonhoven  

gedaen in handen van mijn heeren die commissarijssen  

van de Staten slants van hollandt/ als de eedele Willem  

van Zuylen van Nyevelt/ Pieter Arien borgemeester  

der stede van Leyden/ mitsgaders die scout burgemeester  

ende scepenen der stede van Scoonhoven voirscreven  

opten XIIIe aprillis anno XVc seven ende tseventich.  

In kennisse van mij,  

                                                             v.d.Hoeff. 

 

Van gelijcke hebben den voirz eedt van getrouwicheyt  

gedaen die geestelicke personen binnen deser stede 

vuytgesondert t’artyckel van de wacht te houden/  

In kennisse van mij,  

                                                            v.d.Hoeff 

 

 

 

 

 


